
Stečaj je zakonom utvrđen postupak koji se provodi nad imovinom dužnika radi namirenja povjerilaca . 
Pored namirenja povjerilaca stečajem se onemogućava dalje loše poslovanje privrednog subjekta. 
Stečajem se postiže kako ravnomjerno namirenje povjerilaca tako i zaštita dužnika od povjerilaca koji na 
svaki način žele da se namire iz dužnikove imovine. U teoriji i praksi, stečaj se sprovodi poštovanjem 
određenih načela od kojih su najvažnija: 

načelo jednakosti koje podrazumjeva da su svi povjerioci jednaki prilikom namirenja iz stečajne mase 
(imamo izuzetak izlučnih i razlučnih povjerilaca); 

načelo univerzalnosti - u stečajnu masu ulazi sva imovina dužnika; 

načelo unovčenja imovine - vrši je stečajni upravnik na javnoj prodaji; 

načelo ograničenja podrazumjeva ograničenje dužnikovih aktivnosti u pogledu raspolaganja imovinom; 

načelo atrakcije koje se odnosi na nadležnost suda koji ovim principom se proglašava nadležnim u 
pojedinim slučajevima kada obično nema nadležnost a slučaj je usko u vezi sa stečajem za kog je sud 
nadležan. 

 Postupak se pokreće pismenim zahtjevom stečajnog dužnika ili bilo kojeg povjerioca koji ima pravni 
interes. Postupak stečaja se može pokrenuti nad svim privrednopravnim subjektima sa pravnim 
subjektivitetom, nad dužnikom pojedincem ili javnim preduzećem, a ne može se pokrenuti nad društveno 
političkom organizacijom ili fondom finansiranim iz budžeta. Razlozi za pokretanje stečajnog postupka su 
insolventnost ili očekivana insolventnost. Insolventnost nastaje onda kada subjekt nije u stanju da 
izvršava svoje prispjele obaveze u kontinuitetu od 60 dana. Očekivana insolventnost je procjena da 
subjekt neće biti u mogućnosti da izvršava svoje obaveze u narednom periodu i u tom slučaju pravo na 
zahtjev za poktetanje stečaja ima samo dužnik. Nadležan sud za stečaj je sud koji je stvarno nadležan u 
mjestu gdje subjekt ima sjedište. 



Organi stečajnog postupka 

STECAJNI SUDIJA 

Stečajem rukovodi stečajni sudija kao sudija pojedinac. On preduzima zakonom predviđene aktivnosti i 
nadzire rad stečajnog upravnika. 

Stečajni upravnik 

Stečajnog upravnika imenuje stečajni sudija rješenjem o otvaranju stečajnog postupka. Stečajni upravnik 
je fizičko lice koje je položilo stručni ispit i ima određeno iskustvo. Lica koja ne mogu obavljati ovu funkciju 
su lica koja se moraju izuzeti po zakonu, srodnici stečajnog sudije, lica koja duguju povjeriocima ili su 
članovi društva pod stečajem ili njegovi zastupnici, povjerioci, zaposlenici kod stečajnog dužnika. 
Mnogobrojna su prava stečajnog upravnika, među kojima su: stupanje u posjed imovine stečajnog 
dužnika, upravljanje, unovčavanje imovine dužnika, izuzeće pokretnih stvari i dokumentacije dužnika i 
njihovo čuvanje, popis povjerilaca, vođenje poslovnih knjiga. Među najvažnijim obavezama stečajnog 
upravnika je osiguranje imovine stečajnog dužnika kod odgovarajuće osiguravajuće kuće. 

